
Ikiaroornartup cannabis-ip inerteqqutaajunnaarsinneqarpat pitsaaqutai aammalu 

ajoqutai misissuiffigineqarnissaat siunertaralugu Naalakkersuisut nassuiaammik 

suliaqaqqullugit Inatsisartut aalajangiiffigisassaattut siunnersuut. Nassuiaat cannabis-ip 

qanoq inerteqqutaajunnaarsinneqarsinnaanera aammalu qanoq tuniniarsinnaaneranik 

imaqassaaq kingusinnerpaamillu ukiakkut 2024-imi Inatsisartunut tunniunneqassaaq. 

Nassuiaat kingusinnerpaamik UKA 2024-mi inatsisartunut saqqummiunneqassaaq. 

(Inatsisartunut ilaasortaq Kristian Jeremiassen, Inuit Ataqatigiit) 

 

pillugu 

 

Ilaqutariinnermut Peqqissutsimullu Ataatsimiititaliap 

 

siunnersuutit aappassaaneerneqarnerannut 

 

ISUMALIUTISSIISSUTAA 

 

 

Ataatsimiititaliaq suliarinninnermini uku ilaasortarai: 

 

Inatsisartunut ilaasortaq Mala Høy Kúko, Siumut, siulittaasoq 

Inatsisartunut ilaasortaq Bjørk L. Kristensen, Demokraatit, siulittaasup tullia 

Inatsisartunut ilaasortaq Hans Peter Poulsen, Siumut 

Inatsisartunut ilaasortaq Mikivuk Thomassen, Inuit Ataqatigiit 

Inatsisartunut ilaasortaq Eqaluk Høegh, Inuit Ataqatigiit 

Inatsisartunut ilaasortaq Najaaraq Møller, Siumut 

Inatsisartunut ilaasortaq Paneeraq Olsen, Naleraq 

 

 

UPA2023-imi 19. april 2023-imi siullermeerinerup kingorna siunnersuut ataatsimiititaliap 

misissorpaa. 

 

 

Siunnersuutip imarisaa siunertaalu 

Cannabisip inerteqqutaajunnaarsinneqarpat pitsaaqutai aammalu ajoqutai 

misissuiffigineqarnissaat siunertaralugu Naalakkersuisut nassuiaammik suliaqaqqullugit 

siunnersuut, tamatumalu saniatigut qanoq ililluni canabisip 

inerteqqutaajunaarsinneqarsinnaaneranut aammalu canabisip tuniniarneqarsinnaalernissaanut 

tikkuusseqqullugit. 

Siunnersuutip Inatsisartunit siullermeerneqarnera 

Partiit tamangajammik siunnersuut tapersersorpaat, oqallinnermilu atuinerup/cannabisimik 

atornerluinerup assigiinngitsutigut sunniutigisartagai, inunnut ataasiakkaanut, ilaqutariinnut 

inuiaqatigiinnullu ataatsimut isigalugu ajornartorsiutinik pilersitsisarnera oqallisigineqarluni. 

Canabisip inerteqqutaajunnaarsinneqarnissaa pillugu innuttaasunik taasisitsisoqarnissaa 

pillugu kissaatigineqartoq aamma oqariartuutigineqarluni. Oqallinnermi allannguutissatut 

siunnersuummik imaattumik Naalakkersuisut saqqummiussaqarput: 

 

”Cannabisip inerteqqutaajunnaarsinneratigut pitsaaqutit ajoqutillu pillugit 

Naalakkersuisut nassuiaammik nalunaarusioqqullugit Inatsisartut 

aalajangiiffigisassaatut siunnersuut. Nassuiaat kingusinnerpaamik UKA2024-mi 

Inatsisartunut saqqummiunneqassaaq” 

 

Siunnersuutip aningaasatigut kingunerisassai 

Inatsisartut suleriaasianni § 33, imm. l-imi allassimavoq aalajangiiffigisassatut siunnersuutip 

piviusunngortinneqarnissaanut aningaasatigut allaffissornikkullu kingunerisassai 

siunnersuummut tunngavilersuutinut allanneqassasut. Siunnersuutip 

piviusunngortinneqarnissaanut AC-fuldmægtigip ukiumut sulineranut 500.000 kr.-inut 

amerlassuseqarnissaat siunnersuuteqartup missingersorpaa. 

 

Sassartitsinerit 

Ataatsimiititaliap immikkoortumik suliaqarnerminut atatillugu Kalaallit Nunaanni Politiit 

(politimesteri aamma paasiniaanermi aqutsisoq) ataatsimeeqatigai.  

Ilanngaaserisut suleqatigalugit politiit suliaat annertuut matumani ilanngullugit 

suliarineqartartut amerlassusaat 2022-imilu Kalaallit Nunaanni arsaarinnissutigineqarsimasut 

pillugit paasissutissanik ataatsimiititaliaq pissarsivoq. Ikiaroornartunik pinerluuteqartarnerit 

pillugit suliat saniatigut nakorsaatinik allagartalerlugit aatsaat pissarsiarineqarsinnaasunik 

tuniniaasarnernut tunngasut suliat politiinit isiginiarneqarput. Nunatsinni ikiaroornartumik 

kapoortartoqannginnera politiinit pitsaasutut isigineqarpoq, kisianni oqaatigalugu 

ikiaroornartut sakkortuut arsaarinnissutigineqarsimasut, soorlu naatsorsuutit nassuiaataanni 

aamma takuneqarsinnaasoq. Tamatuma saniatigut pitsaaliuinermi suliniutit pillugit oqallinneq, 

matumani ilanngullugu inuusunnerusut inersimanerusullu hashimik atuinerup atornerluinerullu 

kingunerisartagaanik annertunerusumik qanoq ilillugit oqallisiginninnerulersinnaaneri pillugu 

politiit suliaminnut atatillugu oqaatigaat. Kalaallit Nunaanni imigassamik, hashimik,  

nakorsaatinik allagartalerlugit aatsaat pissarsiarineqarsinnaasunik, naamaarniartarneq il.il. 

annerttumik ajornartorsiuteqartoqartoq Politiit ulluinnarni sulinerminni misilittagaraat.  

 

Tamatuma saniatigut Allorfiup pisortaanik/ Pinngitsuuisinnaannginneq pillugu qitisusumik 

Ilisimasaqarfimmik Nakorsaaneqarfimmillu piffissanut marlunnut avillugu ataatsimiititaliaq 

ataatsimeeqateqarpoq. Allorfimmi hashimik atornerluinermut katsorsartinnissamut 



 

12.05.23 UKA2023/70 

 

3 

____________ 

UKA2023/70 

J.nr.: 01.38.01.03-00170 

J.nr.: 01.25.01/23FM-LABU-00070 

 

neqeroorutit pillugit paasissutissanik ataatsimiititaliaq pissarsivoq. Tamatuma saniatigut nunani 

cannabisimik inerteqquteqarunnaarsimasuni assersuutit pillugit paasissutissanik 

ataatsimiititaliaq pissarsilluni. Pingaarnertut ataatsimut isigalugu ikiaroornartut 

annertusiartornerat tuniniarneqartarnerisalu ilutigisaanik atuineq annertusiartortoq 

misilittarineqarpoq.  

Peqqissutsimik pitsaaliuinermilu aallaaveqaraanni cannabisip inerteqqutigiunnaarnissaa 

tunuarsimaarfigineqartariaqartoq, atuineq atornerluinermik /pinngitsuuisinnaajunnaarnermik, 

inuuniarnikkut ajornartorsiutinik, hashpsykoseqalernermik, ilinniakkatigut annikinnermik 

angusaqarnissamut ataatsimullu isigalugu atornerluisumut, ilaqutaasunut inuiaqatigiinnilu 

avatangiiserisanut kinguaariit tulliinut ingerlateqqinneqartarmat. Pingaartumillu innuttaasunut 

navianartumik inissisimasunut eqqarsartaatsikkullu  ajornerusumik inissisimasunut 

inerteqquteqarunnaarneq annertuumik kinguneqarnerluttussaavoq. 

 

Ataatsimiititaliap siunnersuummik suliarinninnera   

Siunnersuutaaqqaartup Naalakkersuisullu allannguutissatut siunnersuutigisaata 

assigiinngissutigisaat annerpaaq tassaasoq qanoq inerteqqutaajunnaarsinneqarsinnaanera 

qanorlu tuniniarneqartarnissaa Naalakkersuisut allannguutissatut siunnersuutaanni 

peerneqarsimanera nalunaarusiamit isummerfigineqarnissaa pineqarmat aallarniutigalugu 

ataatsimiititaliamit oqaatigineqassaaq. 

 

Cannabisip inerteqqutaajunnaarsinneqarnissaanut innuttaasut taasisinneqarnissaat pillugu 

kissaateqartoqartoq ataatsimiititaliamit aamma maluginiarneqarpoq, tassungalu atatillugu 

tamanna pillugu allakkatigut allannguutissatut siunnersuummik 

saqqummiussisoqarsimanngitsoq oqaatigissallugu. 

 

Cannabisip inerteqqutaajunnaarsinneqarnerisigut pitsaaqutit ajoqutillu pillugit 

nalunaarusiortoqarnissaanik  allannguutissatut siunnersuuteqarnermi Naalakkersuisut 

peqquneqassapput. Ataatsimiititaliap sulineranut atatillugu inerteqqutaajunnaarsitsinermi 

ajoqutit kisiisa ataatsimiititaliamut saqqummiunneqarput. Suliap ingerlateqqinneqarnerani 

pitsaaqutit ajoqutillu naammaginartumik ersersinneqassasut ataatsimiititaliamit 

naatsorsuutigineqarpoq. 

 

Ataatsimiititaliap inassuteqaatai 

• Ataatsimiititaliap isumaqatigiittup allannguutissatut siunnersuut saqqummiuppaa 

taassumalu akuerineqarnissaa inassutigalugu: 

 

”Ikiaroornartup cannabis-ip inerteqqutaajunnaarsinneqarpat pitsaaqutai 

aammalu ajoqutai misissuiffigineqarnissaat siunertaralugu Naalakkersuisut 

nassuiaammik suliaqaqqullugit peqquneqassasut Inatsisartut 

aalajangiiffigisassaattut siunnersuut. Nassuiaat pitsaaqutit ajoqutaasinnaasullu 

nammaqatigiissumik siammasissumillu nalilersuissaaq, taamatuttaarlu, 18, 21 

aammalu 25-nik ukioqaraanni ukiutigut killiliussaqarsinnaanerit periarfissaasut 

misissorneqassallutik. Nassuiaat cannabis-ip qanoq 

inerteqqutaajunnaarsinneqarsinnaanera aammalu qanoq tuniniarsinnaaneranik 

imaqassaaq kingusinnerpaamillu ukiakkut 2024-imi Inatsartunut 

tunniunneqassaaq”. 

Taamatut oqaaseqarluni isumaliutissiissummilu allassimasutut paasinnilluni matumuuna 

siunnersuut ataatsimiititaliap aappassaaniigassanngortippaa. 

